
49.  
 
 

[Augsburg], 5. November 1552 
 
An Johannes Oporinus 
 
UB Basel, Fr. Gr. I 11, fol. 164r. 
Steinmann Nr. 665. 
 
S. Quo minus Isocratem tibi nunc mittam, Oporine humaniss[ime], culpa describentium fit, 
qui meum studium remorantur, sed cum Basileam reuersus fueris, operam dabo, vt ibi meas 
lucubrationes inuenias: de quarum ratione tum scribam copiosius, ac sperabo te staturum 
promissis, vt ad Calendas Martias excusus sit. Quod si facere voles, vt te pro amicitia nostra 
facturum confido, ego operam dabo, vt pro misso ad me graecolatino Isocrate, statim 
graecolatinum Demosthenem recipias cum annotationibus marginum graecis et latinis. 
interpositis etiam Aeschinis orationibus et epistolis, quae Demosthenicis respondent: vt opus 
nostrum non recognitionis tantum, sed accessionis etiam commendationem habeat. Nam 
Venetum illum Aeschinis interpretem quisquis est, suo muneri nec verbis nec sententĳs 
reddendis satisfecisse iudico, eandemqúe de me iudicandi potestatem omnibus bonis et 
eruditis facile permitto. Praefationem tuam velim tandem ad dominum meum mittas, idemqúe 
à Gerbelio fieri cures. Scripsi ante duos ferè menses petentibus vobis qua ratione illum verè 
laudare posse videremini, quae literae si interciderunt, e re vestra esse puto, ne sterilitati 
meorum verborum ? tanti viri laudes deteratis, quem vobis ex multorum et scriptis et 
sermonibus aut notiorem quam mihi aut aequè notum esse puto. Raphael Sailerus Cydonĳ 
orationem de contemnenda morte graecolatinam propediem ad te missurus est: quod 
opusculum an his miserrimis et periculosissimis temporibus conuenientissimum excudere 
velis, tui iudicĳ est. Plura non scribo, nisi quod Mercurium tibi propitium precor. Vale. Nonis 
Nouembris Anno 1552. 

